550-годдзе здабыцця цудатворнай Жыровіцкай іконы Божай Маці і 500-годдзе з дня заснавання Свята-Успенскага Жыровіцкага стаўрапігіяльнага мужчынскага манастыра

У 2020 годзе ў Рэспубліцы Беларусь адбудуцца святкаванні з нагоды 550-годдзя здабыцця цудатворнай Жыровіцкай іконы Божай Маці і 500-годдзя з дня заснавання Свята-Успенскага Жыровіцкага стаўрапігіяльнага мужчынскага манастыра, размешчанага ў Слонімскім раёне Гродзенскай вобласці.

Цэнтральнай датай урачыстасцяў стане Дзень памяці Жыровіцкай Божай Маці, які штогод адзначаецца 20 мая. Традыцыйна ў гэты дзень пілігрымы з усіх куткоў Беларусі і іншых краін наведваюць Жыровіцкі манастыр, каб пакланіцца цудатворнай іконе.

 Гісторыя Слонімскага раёна

 Слонімскі раён у сучасных адміністрацыйных межах з’яўляецца толькі часткай гістарычнага Слонімскага павета, які ўваходзіў у склад Наваградскага ваяводства Вялікага Княства Літоўскага, таму шэраг гістарычных помнікаў, цесна звязаных са Слонімшчынай, знаходзіцца на сённяшні дзень у суседніх раёнах. Большасць сядзібных комплексаў рэгіёну належала прадстаўнікам розных арыстакратычных родаў (Агінскіх, Пуслоўскіх, Ордаў, Слізняў).

Наяўнасць у Слоніме і яго прыгарадах шэрагу архітэктурных помнікаў, а таксама багатае гістарычнае мінулае само па сабе робіць горад прывабным для ўнутранага і вонкавага турызму. Яго гістарычная спадчына ўяўляе несумненную цікавасць як для грамадзян суседніх краін, так і дальняга замежжа. З горадам цесна звязаны жыццё і дзейнасць шэрагу дзяржаўных і культурных дзеячаў эпохі Вялікага Княства Літоўскага і Рэчы Паспалітай (Льва Сапегі, Міхала Казіміра Агінскага).

Да гэтага часу ў цэнтры сучаснага горада захавалася левабярэжнае замчышча, дзе ў XVI-XVII стст. стаяў невялікі драўляны палац (т.зв. Верхні замак). Слонім з’яўляўся не проста адміністрацыйным цэнтрам павета і староства, але і месцам, дзе ў 1597-1685 гг. праходзілі Генеральныя соймікі (з’езды) шляхты ВКЛ. На іх з’язджаліся сенатары і паслы на Вальны сойм Рэчы Паспалітай ад усіх паветаў ВКЛ. На з’ездах ўзгадняліся пазіцыі ўсіх зямель па найважнейшых пытаннях, якiя разглядаюцца на агульным сойме і выпрацоўвалася інструкцыя паслам, якой яны павінны былі прытрымлівацца пры прыняцці рашэнняў на вальных соймах. 

Турызм у Слонімскім раёне

 Слонімскі раён – гэта тэрыторыя з унікальнымі традыцыямі і гістарычнымі славутасцямі. Прывабнасць для турыстаў і гасцей Слоніма абумоўлена не толькі культурна-гістарычнымі будынкамі, помнікамі архітэктуры, прыроднымі аб’ектамі, але і яркім і насычаным фестывальным жыццём, паказам адноўленых традыцый, інфраструктурай, якая увесь час развіваецца.

Турыстычная інфраструктура Слонімскага раёна ўключае гасцініцы, турыстычныя фірмы, кафэ і рэстараны, чыгуначны і аўтамабільны вакзалы, аб’екты гісторыка-культурнай спадчыны (замкі, цэрквы, касцёлы, мемарыяльныя комплексы, старадаўнія сядзібы, помнікі, палацава-паркавыя комплексы), музеі, тэатры, кінатэатры, заапарк, забаўляльныя цэнтры, аграсядзібы, аб’екты актыўнага адпачынку (спартыўныя комплексы, басейны, фітнес клубы, трэнажорныя залы), заказнікі, паляўнічы комплекс, цэнтр дзіцяча-юнацкага турызму з турбазамі ў г.Слоніме і д.Шыловічы.

Найбольш папулярнымі аб’ектамі прыцягнення турыстаў у Слонімскім раёне і горадзе Слоніме з’яўляюцца Свята-Успенскі Жыровіцкі манастыр, Альбярцін (былая рэзідэнцыя буйных землеўладальнікаў Пуслоўскіх), Спаса-Праабражэнскі сабор, Ансамбль Андрэеўскага касцёла.

Штогод клубнымі ўстановамі культуры Слонімскага раёна праводзіцца мноства культурных мерапрыемстваў, сярод якіх: адкрыты рэгіянальны фестываль “Паланэз”, раённы фестываль “Хрыстаславы”, адкрыты фестываль “Жыровіцкі фэст” у гонар святкавання з’явы Жыровіцкай іконы Божай Маці, свята рамёстваў “З крыніц адвечных прыгажосці”, раённае свята-конкурс “Дзень добры, суседзі”, фестываль “Паўлаўскі каравай”, абласны фестываль узорных тэатральных калектываў “Слонімскія цудадзействы” і іншыя.

Сетка з веладарожак у Слонімскім раёне мае агульную працягласць каля 40 км.

Таксама на тэрыторыі Слонімскага раёна існуе турыстычны маршрут “Залатое кальцо Слонімшчыны”, які праходзіць праз: Вялікія Шылавічы – Жыровічы – Русакава – Партизанаўка – Новадзевяткавічы – Міжэвічы – Сялявічы – Вялікая Кракотка – Азярніца – Клепачы – Сынкавічы (Зэльвенскі раён) – Парэчча – Паўлава – Навасёлкі – Дзераўное – Петралевичи.

  Жыровіцкі Свята-Успенскі манастыр

 Свята-Успенскі Жыровіцкі стаўрапігіяльны мужчынскі манастыр Беларускай Праваслаўнай Царквы размешчаны ў аграгарадку Жыровічы Слонімскага раёна Гродзенскай вобласці. Гэта адзін з галоўных цэнтраў беларускага праваслаўя і найбуйнейшых у краіне архітэктурных ансамбляў XVII-XVIII стагоддзяў.

Дакументы сведчаць, што першая царква на месцы здабыцця першапачатковай іконы Божай Маці Жыровіцкай была заснавана ў 1493 г. уладальнікам Жыровічаў Іванам (Салтанам) Аляксандравічам. Магчыма, царква была адноўленая адразу ж пасля пажару 1520 г., у якім згарэла і сама ікона. Мураваная царква пачала ўзводзіцца ў 1560-я гг.

Пасля продажу маёнтка Жыровічы у 1609 г. знакамітаму публіцысту Івану (Яну) Мялешкі, той перадаў у 1613 г. манастыр уніятам, а затым падарыў яму шэраг зямель і каштоўнасцей. У гэтым жа годзе манастыр атрымаў багатыя зямельныя падараванні ад Дамініка Солтана і Льва Сапегі. Апошні таксама перадаў манастыру знакамітае Жыровіцкые Евангелле XV стагоддзя. Пасля пажару ў 1655 годзе большая частка будынкаў была знішчана і пазней адноўлена з каменя.

Паступова Жыровічы сталі адным з найбуйнейшых рэлігійна-асветніцкіх цэнтраў. Пры манастыры дзейнічалі семінарыя і школа для свецкіх асоб, мелася багатая бібліятэка. На пакланенне вобразу прыязджалі каралі Уладзіслаў IV Ваза, Ян Казімір Ваза, Аўгуст ІІ і Станіслаў Аўгуст Панятоўскі. Заступніцтва знатных асоб і каранацыя іконы ў 1730 гг. яшчэ больш прымножылі славу манастыра.

З архітэктурнага і гістарычнага пункту гледжання вялікую цікавасць у манастыры ўяўляе Успенскі сабор з іканастасам XVII стагоддзя, а таксама Крыжаўзвіжанская царква, якая з’яўляецца унікальным для Беларусі збудаваннем – копіяй рымскай Санта Скала – Святой Лесвіцы, якая вядзе ў папскую капэлу Святая Святых.

У канцы XVIII – пачатку XIX ст. Жыровіцкі манастыр з’яўляўся рэзідэнцыяй уніяцкага епіскапа Брэсцкага, а затым Літоўскага. У 1828 г. у Жыровічах была адкрыта семінарыя для падрыхтоўкі уніяцкага духавенства.

Пасля ліквідацыі уніяцкай царквы ў 1839 г. Жыровіцкі манастыр становіцца праваслаўным. У 1845 г. духоўная семінарыя была перанесена ў Вільню, а ў Жыровічах было створана духоўнае вучылішча, якое дзейнічала да 1915 г.

Падчас Першай сусветнай вайны, у 1915 г., калі да Жыровіч наблізіўся германа-расійскі фронт, каштоўнасці і маёмасць манастыра былі вывезены ў Маскву. Жыровіцкая цудатворная ікона знаходзілася ў Пакроўскім саборы (Храм Васіля Блажэннага) у Маскве.

Пасля заканчэння Першай сусветнай вайны Жыровіцкі манастыр стаў аднаўляцца. Аднак пасля заключэння ў 1921 г. Рыжскага мірнага дагавора ён апынуўся ў складзе Польшчы. У 1924 г. польскія ўлады размясцілі ў частцы манастырскіх будынкаў сельскагаспадарча-ляснічную школу, якая праіснавала там аж да 1939 г. Пры гэтым у манастыры жылі 10 манахаў.

У 1938 г. упершыню ў гісторыі манастыра Жыровіцкая цудатворная ікона была выненсена з сабора і ў адмыслова наладжанай павозцы была правезена па парафіях Гродзенскай епархіі.

У пасляваенныя гады манастыр таксама заставаўся дзеючым, прычым у пачатку 1960-х гадоў даў прытулак сёстрам дзвух закрытых жаночых манастыроў – Гродзенскага Свята-Раства-Багародзічнага і Полацкага Спаса-Еўфрасінеўскага.

У XX стагоддзі ў манастыры жылі вядомыя іерархі Рускай праваслаўнай царквы: у 1912-1915 гадах – біскуп Гермаген (Далганёў), з 1965 года да скону ў 1978 годзе – архібіскуп Ермаген (Голубеў).

У 1945 годзе на тэрыторыі Свята-Успенскага Жыровіцкага манастыра былі адкрыты багаслоўска-пастырскія курсы, ператвораныя ў 1947 годзе ў Мінскую духоўную семінарыю. Пачынаючы з 1959 года, набор абітурыентаў у семінарыю спыніўся, а ў 1963 году семінарыя “самаліквідавалася”.

21 красавіка 1988 г. у манастыры адбыўся дыяцэзіяльны з’езд кліру і вернікаў Беларускай праваслаўнай епархіі з нагоды 1000-годдзя хрышчэння Русі.

У 1989 годзе, дзякуючы Мітрапаліту Філарэту (Вахрамееву), цяпер ганароваму Патрыяршаму Экзарху ўсяе Беларусі, духоўная семінарыя зноў была адкрыта. У 1991 годзе Мінскай духоўнай семінарыі быў прысвоены статус вышэйшай духоўнай школы.

У 2007 годзе ансамблю Свята-Успенскага манастыра ў аграгарадку Жыровічы ў складзе Успенскага сабора, дэкаратыўнага афармлення Успенскага сабора (размалёўка на конху, арнаментальны дэкор на скляпеннях, іканастас, бакавыя алтары), Багаяўленскай царквы, Крыжаўзвіжанскай царквы, званіцы, будынка семінарыі, жылога корпуса, гаспадарчых пабудоў быў нададзены статус гісторыка-культурнай каштоўнасці 1-й катэгорыі.

У комплекс манастыра ўваходзяць пяць храмаў і прылеглыя пабудовы: Бога-Яўленскі і Крыжаўзвіжанскі храмы, Успенскі сабор, званіца, зімовы храм у імя Свяціцеля Мікалая Цудатворца, храм у гонар велікамучаніка Георгія Перамаганосца, будынак семінарыі, жылы манастырскі комплекс, трапезная і гаспадарчыя пабудовы.

Цэнтрам ансамбля з’яўляецца Успенскі сабор, злучаны крытымі пераходамі з будынкам семінарыі і жылым корпусам, на першым паверсе якога маецца арачны праезд. Будынак семінарыі фарміруе парадны двор перад апсідай сабора. Каля ўсходняга крыла семінарыі размешчаны прастакутны двор, акружаны аднапавярховымі карпусамі. На паўднёвым усходзе ад сабора знаходзіцца Бога-Яўленскі храм. Ва ўсходняй частцы тэрыторыі манастырскага комплексу на самым высокім месцы ўзвышаецца Крыжаўзвіжанскі храм, які з’яўляецца дамінантай ансамбля.

Успенскі Сабор. Як галоўны храм манастыра будаваўся на працягу 1629-1680 гг. Помнік архітэктуры стыляў барока і класіцызму. Уяўляе сабой каменную з 3-я нефамі крыжова-купальную базіліку (даўжыня больш за 55 м, вышыня каля 40 м) з паўкруглай апсідай. З паўночнага і паўднёвага бакоў да сабора прымыкаюць прыбудоўкі Пакрова Прасвятой Маці Божай, Раства Іаана Хрысціцеля.

Першапачаткова сабор быў пабудаваны ў стылі барока. На галоўным фасадзе размяшчаліся кутнія вежы. Пасля рэканструкцыі 1828 года храм набыў рысы класіцызму: вежы былі разабраны, заменена форма светлавога барабана і купала, у дэкоры выкарыстаны дарыйскі ордэр.

Інтэр’ер сабора захаваў барочны характар. Цэнтральны авальны купал падтрымліваюць масіўныя слупы, у перасеку маюць форму крыжа. У паўночна-заходняй частцы храма на манументальнай 3-пралётнай аркадзе размешчаны хоры, парапет якіх дэкараваны дарыйскага фрызам. Пад апсідай размешчана крыпта з крыніцай.

Галоўны дэкаратыўны элемент інтэр’еру 3-х ярусны драўляны іканастас XVII стагоддзя, канструктыўную аснову якога складаюць паярусныя каланады карынфскага ордэра. Барочнае дэкаратыўнае афармленне іканастаса ўключае аб’ёмныя пазалочаныя выявы галоў херувімаў, розныя ракавіны, гірлянды, вінаградную лазу і лісце. Багаццем арнаментальнай разьбы вылучаюцца пазалочаныя царскія вароты. У бакавых нефах знаходзяцца іканастасы меншых памераў, выкананыя ў 2-ой палове XIX стагоддзя. Для забеспячэння захаванасці іконы іканастаса перададзены ў Нацыянальны мастацкі музей Рэспублікі Беларусь.

У прыбудове з поўначы Успенскага сабора размяшчаецца зімовая царква ў імя свяціцеля Мікалая Цудатворца, якая першапачаткова называлася Ануфрыеўскай, прамавугольная ў плане. У 1847 годзе ў ёй быў усталяваны іканастас, упісаны пад арку збору.

Найбольш ранняя выява XVIII стагоддзя знаходзіцца ў купале, на скляпеннях і ў апсідзе. На заходняй сцяне знаходзіцца мастацкая кампазіцыя “Страшны суд”. На сценах і 4-х гранных слупах – выявы ў поўны рост свяціцеляў, апосталаў, прарокаў. Алейны роспіс інтэр’еру выкананы ў пачатку XX стагоддзя, ён закрывае больш старажытны роспіс.

Богаяўленская царква (царква ў гонар Нараджэння Найсвяцейшай Багародзіцы) знаходзіцца за саборам ў цэнтры манастырскай тэрыторыі. Пабудавана у 1672 годзе з цэглы на месцы драўлянага храма, які існаваў з XVI стагоддзя. У 1796 годзе была перабудавана.

Помнік архітэктуры барока. Адносіцца да тыпу бязвежавых 1-зальных храмаў. Галоўны фасад мае форму шчыта, які выходзіць за межы асноўнага аб’ёму. У якасці алтара ў храме выкарыстоўваецца камень, на якім, па легендзе, з’явілася Божая Маці. У падалтарнай крыпце храма ў 1881 годзе быў пахаваны мінскі архібіскуп М.Галубовіч.

Крыжаўзвіжанская царква размешчана на самым высокім месцы манастыра. Пабудавана ў 1769 годзе. Царква сімвалізуе Галгофу. Адразу ад дзвярэй храма пачынаецца лесвіца – сімвал той, па якой Ісус Хрыстос ўздымаўся на суд да рымскага пракуратара Понція Пілата. Лесвіца займае палову храма, раней мела ілюзорны працяг на алтарнай сцяне, што стварала ўражанне глыбіні інтэр’еру. Узыходжанне вяло да выявы «Укрыжавання» (не захавалася або абтынкавана), таксама не захаваліся на сценах малюнкі з пакутамі Хрыста. Зараз інтэр’ер абтынкаваны і пабелены, апсіда выдзелена плоскай перагародкай іканастаса. Помнік архітэктуры ракако.

Георгіеўскі (Юр’еўскі) храм пабудаваны ў XVIII стагоддзі ў выглядзе прастакутнага зруба з дрэва. Храм знаходзіцца на старых могілках, на паўночна-заходняй ускраіне Жыровіч, на так званай «Юр’евай Горцы».

З узнікненнем могілак і будаўніцтвам храма звязаны падзеі перыяду Паўночнай вайны 1700-1721 гадоў.

Храм уяўляе сабой найпросты тып будынка з пяціграннай апсіднай прыбудовай. Храм накрыты двухсхільным дахам. Заходні фасад мае невялікі барабан з купалам. Гэты дэкаратыўны элемент вылучае галоўны фасад пабудовы. Апсіда выдзелена невялікім выступам. Дэкаратыўны акцэнт інтэр’ера – іканастас з накладной разьбой.

Храм з’яўляецца помнікам народнага дойлідства з рысамі барока. Пад падлогай храма пахаваны прах вядомага пісьменніка, протаіерэя Плакіда Янкоўскага (1810-1872).

Будынак семінарыі знаходзіцца з паўночна-ўсходняга боку Успенскага сабора. Пабудаваны ў XVII-XVIII стагоддзях. У 1870 годзе рэканструяваны літоўскім дыяцэзіяльным архітэктарам Т.Савічам. Помнік архітэктуры барока. 3-павярховы П-падобны будынак. Архітэктурны дэкор сціплы. Планіроўка галерэйная, калідоры і падвалы перакрытыя крыжападобнымі скляпеннямі.

Гаспадарчы корпус знаходзіцца з паўночна-заходняга боку манастыра. Помнік архітэктуры барока XVIII стагоддзя. Аднапавярховы П-падобны ў плане будынак.

Званіца размяшчаецца насупраць Успенскага сабора. Пабудавана ў 1828 годзе з цэглы. Помнік архітэктуры позняга класіцызму, квадратны ў плане 2-ярусны будынак, лагічна звязаны з саборам адзінай падоўжанай планіровачнай воссю. Заканчваецца паўсферычным купалам па аналогіі з саборам.

Братэрскі корпус (жылы корпус) злучаны з саборам з паўночна-заходняга боку пераходам над варотамі, мае выцягнуты аб’ём.

 Жыровіцкая ікона Божай Маці

 Жыровіцкая ікона Божай Маці – адна з галоўных хрысціянскіх святынь, заступніца Беларусі, уваходзіць у лік 100 найбольш шанаваных праваслаўных ікон. Гэта самая маленькая з марыйных ікон.

Абраз уяўляе сабой камень яшму круглявай формы з рэльефнай выявай Багародзіцы з немаўлём на руках, велічынёй усяго некалькі сантыметраў (5,6 х 4,4 см), апаленая пажарам, крыху трэснутая ад агню і часу. Знаходзіцца злева ад царскай брамы сабора, асвечанай ў гонар Успення Багародзіцы.

Сярод беларускіх цудатворных ікон Жыровіцкая з’яўляецца адзінай, выкананай ў плоскім рэльефе на камені. Жыровіцкая ікона належыць да іканаграфічнага тыпу Замілаванне.

Паводле легенды ў 1470 годзе юныя пастухі, якія пасвілі статка баярына Аляксандра Солтана, зайшлі далёка ў лес і сярод галін дзікай грушы ўбачылі цудоўнае ззянне, якей ішло ад маленькай іконы. Яны аднеслі абраз у дом Солтана, распавёўшы яму пра абставіны знаходкі. Баярын не звярнуў увагі на аповяд пастухоў і паклаў абраз у куфар. Увечары, калі ён прыймаў гасцей, то расказаў ім аб знаходцы пастухоў і захацеў паказаць абраз, але, калі адкрыў скрынку, ён яе не знайшоў. На наступны дзень пастухі прыйшлі на ранейшае месца і зноў убачылі на грушы той жа абраз у ззянні. Як і напярэдадні, яны аднеслі яго баярыну, які на месцы з’яўлення абраза пабудаваў драўляную царкву.

Каля 1520 года ў паселішчы здарыўся моцны пажар, падчас якога знік цудатворны абраз. Паводле легенды праз некаторы час дзеці ўбачылі на камені Божую Маці – у руках быў абраз, які знік. Людзі, якія паспяшаліся да месца з’явы, знайшлі на камені цудатворны абраз. Гэта падзея лічыцца другой з’явай Жыровіцкай цудатворнай іконы Божай Маці.

На месцы згарэлага храма пабудавалі новы, куды і змясцілі святыню. Адначасова ўнук Солтана Іван Аляксандравіч пачаў будаўніцтва новай вялікай каменнай царквы.

Пасля заснавання ў Жыровічах ў 1520 годзе мужчынскага манастыра ікона заўсёды знаходзілася ў яго сценах. У другой палове XVII стагоддзя яна была добра вядомая і ўшанаваная сярод вернікаў, а манастыр, пасля, стаў адным з галоўных месцаў паломніцтва ў Рэчы Паспалітай. Пасля Караля Уладзіслава IV, які здзейсніў 9-10 снежня 1644 года паломніцтва ў Жыровічы да цудатворнай іконы Божай Маці, склалася традыцыя прыязджаць на пакланенне Жыровіцкаму абразу напярэдадні важных падзей у жыцці дзяржавы. Кароль Ян Казімір здзейсніў паломніцтва ў Жыровічы ў 1651 годзе, падчас падрыхтоўкі да паходу супраць Багдана Хмяльніцкага, а Кароль Ян III Сабескі з сынам – 29 красавіка 1683 года напярэдадні бітвы з туркамі пад Венай. У XVIII стагоддзі каралі Аўгуст III і Станіслаў Аўгуст Панятоўскі прыязджалі ў Жыровічы для пакланення цудатворнай іконе. Пасля здзяйснення 8 верасня 1730 года каранацыі Жыровіцкая ікона Божай Маці стала пятай з каранаваных ікон у Рэчы Паспалітай.

У 1915 г. Жыровіцкая ікона ў срэбным акладзе разам з іншымі каштоўнасцямі была эвакуіравана ў г.Маскву і захоўвалася ў саборы Пакрова Прасвятой Багародзіцы на Рву (Храм Васіля Блажэннага на Чырвонай плошчы), а пасля яго закрыцця – у Екацярынінскім мужчынскім манастыры ў г.Віднае Маскоўскай вобласці. У студзені 1922 года намаганьнямі настаяцеля Жыровіцкага манастыра архімандрыта Ціхана (Шарапава) ікона была вернута ў Жыровічы. У 1938 годзе з Жыровіцкай іконай здзяйсняліся шматлюдныя хросныя хады па гарадах і вёсках Заходняй Беларусі.

Дзень памяці Жыровіцкай Божай Маці адзначаецца 20 мая. У гэты дзень пілігрымы з усіх куткоў Беларусі і іншых краін наведваюць Жыровічы, каб пакланіцца іконе.

